
VICTORIA MORENZA DOFORNO, deputada provincial do GRUPO SOCIALISTA da 
Deputación de Ourense, en base ó previsto na Lei de Bases Reguladora do Réxime Local, ó 
artigo 91 e 97, entre outros, do R.O.F. e ó Regulamento da Corporación presenta unha 
MOCIÓN SOBRE A IMPLEMENTACIÓN DUN PLAN DE APOIO Á ALIMENTACIÓN 
INFANTIL, que espera sexa incluída na sesión plenaria en base á seguinte: 

EXPOSICIÓN DE MOTIVOS 

 

A longa crise económica que vimos padecendo, xunto cunha política por parte do Goberno de 
Rajoy, chea de recortes sociais e desmantelamento dos servizos públicos básicos e dereitos 
conquistados nos últimos anos, está a provocar o aumento dramático da pobreza no noso país. 

Así o reflicte a Enquisa de Condicións de Vida correspondente a 2013 que publica o Instituto 
Nacional de Estatística, que indica que un de cada tres cidadáns (o 27,3%) está en risco de 
pobreza ou exclusión social. As cifras de privación material severa, de baixa intensidade de 
emprego nos fogares e de pobreza relativa, tamén empeoraron. 

Pero o máis grave destes datos é que o risco de pobreza afecta sobre todo aos nenos e nenas. 
Un recente informe da organización Save The Children cifraba en case tres millóns as nenas e 
nenos en situación de pobreza. Dende o Observatorio Social de España sinalan que o noso 
país encabeza a lista entre os que máis aumentou a pobreza infantil nos últimos anos.  

Os efectos da pobreza infantil son altamente prexudiciais e relaciónanse con problemas de 
saúde na idade adulta. O impacto da mala nutrición ou a falla de estímulos educativos en 
idades temperás pode ter consecuencias de difícil e custoso arranxo, comprometendo non só o 
futuro deses nenos e nenas, senón o de todos, diminuíndo a capacidade económica e 
produtiva do país. 

Aínda que existe unha estreita relación entre a situación de pobreza dos nenos e o 
desemprego dos seus pais ou a perda de renda destes, as políticas públicas ben orientadas 
poden facer moito pola infancia para contrarrestar os efectos das devanditas situacións de 
pobreza. Como destaca o último informe de UNICEF sobre benestar infantil en países ricos, a 
experiencia acumulada e constatada di que aqueles países que en situacións de crise fixeron 
maior esforzo en medidas de apoio á infancia  saíron máis reforzados das mesmas. 

A pobreza infantil fíxose máis intensa, aumentando a distancia entre as rendas dos pobres e o 
limiar da pobreza. Dito doutras formas, e tal como UNICEF Comité Español expuña xa en 
2012, cada vez hai máis nenos e nenas pobres e cada vez son máis pobres. A propia Cruz 
Roxa, neste mesmo ano 2014, sinalou un aumento en 3.419 menores novos (o 5,8% máis) que 
a entidade atendeu este ano, e que elevan até 61.792 a cifra total de nenos asistidos pola 
organización 

A falta de ingresos nos fogares pola profundidade da crise xa está a provocar que moitas 
familias teñan que acabar recortando en necesidades básicas como a comida. O déficit 
alimentario afecta o desenvolvemento do menor, ademais de aumentar o risco de sufrir 
enfermidades respiratorias e cardiovasculares, así como de infeccións. A inseguridade do risco 
de pobreza ten xa de seu enormes consecuencias no presente e no potencial de 
desenvolvemento dos nenos, sementando un xerme de desigualdade que irá presentándose no 
futuro desenvolvemento cara á vida adulta.  

Os servizos de comedores escolares permitiron mitigar esta realidade durante o curso escolar, 
pero atopámonos ante un final de curso incerto no que esta necesidade pode quedar 
desatendida ao pechar o centro escolar, e por tanto o servizo de comedor.  

Moitos cativos de Galicia só teñen asegurada unha comida quente ó día se seguen a funcionar 
os comedores nas datas de verán. Posto que os seus proxenitores non lle poden garantir dita 
comida por falta de recursos. 

Os representantes da Xunta ante este grave problema, en vez de atallalo, promovendo a 
apertura dos comedores durante o verán, só se lles ocorre dicir que enviar ós cativos a eses 
comedores pode estigmatizalos. Pero o que de verdade estigmatiza é a fame e non acudir a 
eses comedores. 

Polo anteriormente exposto, o Grupo Provincial Socialista somete a consideración do Pleno a 
seguinte PROPOSTA DE ACORDO: 

1. Instar á Xunta de Galicia a poñer en marcha, de maneira inmediata, un Plan de Apoio á 
Alimentación Infantil". E que este plan conteña as medidas e recursos suficientes para 
garantir que as familias con menores ao seu cargo, que se atopen en situación de necesidade, 
teñan cubertas as súas necesidades de alimentación para evitar problemas de malnutrición 
infantil. Para elo habilitaranse todos os medios a disposición das administracións públicas, en 
colaboración coas entidades do terceiro sector 

2. Instar ó Goberno da Xunta de Galicia a fin de que este plan inclúa os mecanismos e 
actuacións necesarias para que, dende a finalización do curso no mes de xuño de 2014, estean 
dispoñibles servizos de comedor infantil nos centros escolares.  

 

 
En Ourense a 24 de xuño de 2014  
 
 

 
Asdo.: Victoria Morenza Doforno 

 
 
 
 
 
 
 
 
 
 
 
-SR. PRESIDENTE DA DEPUTACIÓN PROVINCIAL DE OURENSE 

 


